
PROJEKTVENDIM
Nr. ___, datë __.__.2025

“PËR PËRCAKTIMIN E PROCEDURËS DHE MËNYRËS SË SHPËRBLIMIT TË DREJTË PËR HUADHËNIEN PUBLIKE”

Në mbështetje të nenit 100 të Kushtetutës dhe pikës 8, të nenit 32 të ligjit nr. 35/2016 “Për të drejtat e autorit dhe të drejtat e tjera të lidhura me to”, të ndryshuar, me propozimin e ministrit të Ekonomisë, Kulturës dhe Inovacionit, Këshilli i Ministrave, 

VENDOSI:

Neni 1
Objekti dhe qëllimi

1. Ky vendim ka si objekt përcaktimin e procedurës dhe mënyrës së shpërblimit të drejtë për huadhënien publike.
2. Qëllimi i këtij vendimi është nxitja, mbështetja dhe zhvillimi i krijimtarisë së veprave në territorin e Republikës së Shqipërisë në funksion të huadhënies publike.

Neni 2
Subjektet dhe fusha e zbatimit

1. Ky vendim zbatohet për shpërblimin e autorëve të veprave letrare dhe veprave muzikore në formën e fletës së pentagramit.
[bookmark: _Hlk213679526]2. Institucionet që përfshihen në skemën e shpërblimit të drejtë për huadhënien publike janë Biblioteka Kombëtare, institucionet arsimore/akademike, si dhe bibliotekat publike me hyrje të lirë/pa pagesë.
3. Veprat e kualifikuara për shpërblim, janë librat e botuar, librat audio, librat në formë elektronike, partiturat muzikore që bëjnë pjesë në repertorin e institucioneve të pikës 2 të këtij neni.
4. Në zbatim të pikës 3, “libër” ka të njëjtin kuptim si në ligjin për librin në Republikën e Shqipërisë dhe që ka numrin ndërkombëtar të standardizuar të librit (ISBN). Kjo nuk përfshin:
a) një libër që nuk është ofruar për shitje për publikun;
b) një botim periodik si: gazeta, revista, buletine, botimin e përditshëm dhe periodik;
c) librat e botuar nga organizatat jofitimprurëse;
ç) tekstet shkollore të destinuara për përdorim në shkolla;
d) grafikët, hartat, planet dhe tabelat.
5. Librat duhet të kenë të paktën 36 faqe, përveç librave për fëmijë, për të cilët nuk ka kufizime. Librat e kualifikuar nuk mund të kenë më shumë se 3 autorë. Redaktorët, autorët e parathënieve dhe të teksteve hyrëse nuk përfshihen në rregullat e shpërblimit.
6. Librat audio trajtohen në të njëjtën mënyrë si librat e tjerë dhe duhet të jenë të botuar në format fizik (CD) ose shkarkim digjital (MP3) brenda pesë viteve të fundit me një kod ISBN 13-shifror të regjistruar.
7. Libri në formë elektronike duhet të jetë i publikuar ose i botuar brenda pesë viteve të fundit me një kod ISBN 13-shifror të regjistruar.

Neni 3
Përcaktimi i shumës së shpërblimit

1. Detyrimi për shpërblimin e drejtë realizohet nga ministria përgjegjëse për të drejtat e autorit çdo vit.
2. Shuma e shpërblimit të drejtë rregullohet çdo 3 (tre) vjet. Kriteret për përcaktimin dhe rregullimin e kësaj shume janë si më poshtë:
a)  objektivat e promovimit kulturor;
b)  numri total i bibliotekave;
c)  financimi i tyre vjetor;
ç)  numri total i vëllimeve në koleksionet e tyre;
d)  numri total i huadhënieve;
dh) praktikat ndërkombëtare të tregtisë, të përshtatura me kushtet e Republikës së Shqipërisë duke pasur parasysh popullsinë dhe produktin e brendshëm bruto.

Neni 4
Administrimi i shpërblimit

1. E drejta për shpërblim për huadhënien publike ushtrohet përmes administrimit kolektiv të detyrueshëm (AAK-ve) sipas parashikimeve të ligjit për të drejtën e autorit.
2. Sporteli unik kryen funksionin e mbledhjes së tarifave të shpërblimit të huadhënies publike për të gjitha kategoritë e mbajtësve të së drejtave në administrimin kolektiv, të mbrojtura nga të gjitha agjencitë e administrimit kolektiv të licencuara.
[bookmark: _Hlk206510756]3. Kur ka më shumë se një agjenci të administrimit kolektiv për kategoritë përfituese të shpërblimit, në Sportelin unik duhet të arrihet një marrëveshje mes AAK-ve për shpërndarjen e saktë të shpërblimit, në bazë të informacionit të plotë nga bibliotekat publike, në lidhje me vendin dhe kohën e përdorimit të një objekti të mbrojtjes, për qëllime të shpërndarjes së shpërblimeve të mbledhura. Informacioni përcillet brenda 30 ditëve kalendarike nga data e paraqitjes së kërkesës. 
4. Nëse një marrëveshje e tillë nuk arrihet deri në fund të muajit prill të çdo viti, vendimi për shpërndarjen merret nga Këshilli Kombëtar për të Drejtën e Autorit. Procedura nis me kërkesën me shkrim të agjencive të administrimit kolektiv dhe zgjat 45 ditë nga data e depozitimit të kërkesës. Kërkesa duhet të përfshijë:
a)	të dhënat e kërkuesit;
b)	shpjegime mbi çështjen;
c)	raportin mbi rrjedhën e negociatave të realizuara deri në atë moment për arritjen e marrëveshjes, duke përfshirë edhe të dhëna të tjera rreth saj;
d)	propozimin për ndarjen e shpërblimeve. 
Kërkesa depozitohet pranë sekretariatit teknik, i cili brenda 24 orëve ka detyrimin të njoftojë Kryetarin e KKDA-së për kërkesën.
Kryetari i KKDA brenda 5 ditëve kalendarike nga marrja dijeni për kërkesën, vendos për datën dhe orën e caktuar të mbledhjes duke ia komunikuar zyrtarisht këtë të fundit sekretariatit teknik.
Sekretariati teknik i KKDA, referuar parashikimit më sipër, i dërgon palëve pjesëmarrëse në mbledhje, njoftimin përkatës, të paktën 5 ditë kalendarike, përpara datës së caktuar për mbledhje.
Mbledhja konsiderohet e vlefshme nëse në të marrin pjesë të gjithë anëtarët e KKDA, në rast të kundërt procedohet në përputhje me parashikimet e rregullores së KKDA-së, të miratuar me vendimin nr. 2, datë 20.4.2017 të Këshillit Kombëtar për të Drejtën e Autorit “Për miratimin e rregullorës të organizimit dhe funksionimit të Këshillit Kombëtar për të Drejtën e Autorit”.
Gjatë seancës palët deklarojnë faktet dhe paraqesin provat e tyre, mbi të cilat bazojnë pretendimet/propozimet, ose me të cilat kundërshtojnë pretendimet dhe provat e palët tjetër. Palët mund të paraqesin pretendimet e tyre me shkrim dhe/ose në mënyrë verbale. 
KKDA-ja, në çdo fazë të procedurës, mund t’u kërkojë palëve të paraqesin materiale shtesë dhe çdo infromacion që e konsideron se mund të lehtësojë procesin, veçanërisht për të përgatitur raporte dhe të paraqesin opinionet e ekspertëve, si dhe çdo informacion tjetër të kërkuar nga KKDA në lidhje me objektin e rendit të ditës. Palët përgjigjen për sa më sipër menjëherë, ose në raste të tjera kur vendimmarrja lidhet me një çështje të komplikuar që kërkon vlerësime shtesë, KKDA mund t’u japë plaëve një afat shtesë prej 5 ditësh për të përgatitur qëndrimin përfundimtar lidhur me çështjen.
Pas shqyrtimit të të gjithë dokumentacionit të kërkuar dhe atij të mbledhur gjatë seancës, KKDA-ja shprehet me vendim brenda 10 ditëve kalendarike nga data e mbledhjes. Vendimi merr parasysh mendimet dhe shpjegimet e agjencive, informacionin e plotë nga institucionet huadhënëse në pikën 2, të nenit 2 dhe praktikat e ngjashme ndërkombëtare. Nëse janë realizuar disa mbledhje me të njëjtin rend dite, KKDA shprehet me vendim përfundimtar brenda 10 ditëve kalendarike nga data e mbledhjes së fundit.
KKDA ka detyrimin të zbardhë/arsyetojë dhe të publikojë vendimin në faqen zyrtare elektrinike të ministrisë përgjegjëse për të drejtën e autorit, brenda 5 ditëve nga data e shpalljes. Brenda të njëjtit afat, KKDA nëpërmjet sekretaritit teknik, i dërgon palëve edhe një njoftim në rrugë postare.
Afati i ankimit për palën llogaritet nga data e njoftimit të vendimit.
Palët kanë të drejtë të ankohen kundër vendimit të KKDA në Gjykatën Administrative, brenda afateve dhe sipas procedurave të parashikuara në ligjin nr. 49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”, i ndryshuar.

Neni 5
Rregullat e shpërndarjes

[bookmark: _Hlk213338166]1. Shpërblimi për huadhënien publike paguhet në baza vjetore. Shpërndarja e të ardhurave te mbajtësit e të drejtave bazohet në statistikat e huadhënies publike nga institucionet e pikës 2, të nenit 2 të këtij vendimi. 
2. Shpërblimi për huadhënien publike të veprave letrare shpërndahet për shkrimtarët, përkthyesit, fotografët dhe ilustruesit dhe krijuesit e veprave të artit pamor.
3. Agjencia e administrimit kolektiv përcakton rregulla në lidhje me metodologjinë e shpërndarjes së shpërblimeve për qëllim të huadhënies publike, në zbatim të ligjit për të drejtën e autorit. 
[bookmark: _Hlk213679638]4. Agjencitë e administrimit kolektiv për hartimin e metodologjisë për shpërndarjen e të ardhurave për qëllime të huadhënies publike bazohen në numrin e veprave, numrin e faqeve, llojin e veprës dhe për veprat me bashkautorë në bazë të kontributit. AAK-të mund të vendosin vlera fikse për shpërndarjet. 

Neni 6
Dispozitat e fundit dhe kalimtare

1. Ngarkohet ministria përgjegjëse për të drejtën e autorit për detyrimin e shpërblimit në zbatim të këtij vendimi.
2. Ngarkohen Biblioteka Kombëtare, institucionet arsimore/akademike, si dhe bibliotekat publike me hyrje të lirë/pa pagesë për detyrimin për dhënien e informacionit në zbatim të këtij vendimi.
3. Ngarkohet Sporteli unik dhe agjencitë e administrimit kolektiv për shpërndarjen e shpërblimit në zbatim të këtij vendimi.
4. Ngarkohet Drejtoria për të Drejtën e Autorit për monitorimin e veprimtarisë së Sportelit unik dhe agjencive të administrimit kolektiv për huadhënien publike.

[bookmark: _Hlk208904141]Ky vendim hyn në fuqi në datën e hyrjes së Republikës së Shqipërisë në Bashkimin Evropian.

